
Oinarri eta lezio

Bitxia zaidak hire hari muturra jarraitu gabe 
idaztea, Zigor. Tira, agian hiri zuzendu gabe 
idatzi beharko nizkiake hurrengo lerroak, gure 

gandor-borroka amaitutzat emana baitiagu. Nolanahi 
ere, lehendabiziko letrak idazterako jabetu nauk: faltan 
botako haut, estimatu hori.

Baina bizitzak aldatu egin behar omen dik, aurrera 
egiten duenaren seinale, eta horren adibide dotore 
askoa proposatu zigutek irakurleek, behin baino 
gehiagotan, gainera. Publikoari zuzenduko natzaio 
aurrerantzean: errepikatu den gai bakarra izan delako 
erabaki dugu Lehorreratzearen parte hartze prozesuaz 
idaztea —beste gaiak jaso ditugu, etorkizunerako—.

Opor garaia dut udazkena, eta nahi baino urrunagotik 
jarraitu dut ekimena. Hori bai, bertan harrapatu 
nauenetan, eta nire tribuari egokitu zaion garaian, batu 
naiz mahai irekietara. Lau hitzetan: etorkizunari bidea 
zabaldu zaio. Lehorreratzearen gaia, ertz askoko gai 
hori, mahai gainean jartze hutsa aurrerapauso galanta 
iruditzen zait. Inmobilismoa beti iruditu zait norbanakoen, 
eta, are, gizartearen, gaitzik handienetako bat.

Joan nintzenetan norbere diskurtsoaren defentsa sutsuak 
espero nituen, eta, kontrara, prozesu eraikitzaile bat 
aurkitu dut. Norbere ikuspuntutik, arrazoituz, bide bat 
eraikitzeko (eta askotan, deseraikitzeko) zirrikituen xerka. 
Nahiz eta ikuspuntuak bata bestearen muturrekoak izan. 
Prometeako Iciar eta Zorioneren lanak erraztu du hori 
(akta txukunak jaso ditugu posta elektronikoz!).

Lehorreratzeari dagokionez, eta antzezpenaz haraindi, 
gure herriaren etorkizunerako oinarri eta lezio izaten 
ari da prozesua. Eztabaida (sosegatua, esan gabe 
doa) da akordioaren ernamuina. Eta akordiorik gabe 
nekez biziko da gizarte bat. Eta uste, kolore, bizimodu, 
sinesmen eta sineskera ezberdinetako herritarrak batu 
izanak aurrekari bat ezartzeaz gain, gaiaren inguruko 
erabakimena eman die getariarrei: lehorreratzea egin 
behar den, nolakoa egin behar den, edo, batzuk 
proposatu duten eran, ez den egin behar. 

Hire adinarekin, adiskide, ez nian oso ondo ulertzen 
zergatik ezin nian parte hartu bost urtetik behin 
herrian egiten zen Elkanoren Lehorreratzean. 

Harrotasuna huen mundu mailan historian egin den 
balentria handienetako baten irudikapenean parte hartzea. 
Elkanoren papererako, antz gehien zuena aukeratuko 
zutela pentsatzen nian... baina beste 17 mariñelak? 
Gerora jakin nian, erregetzen oinordeak bezala, Nao 
Victorian joateko pribilegioa aitek semeei pasatzen ziela, 
eta semerik ezean, ilobei... baldin eta hauek gizonezkoak 
baziren. Monarkia arkaikoetako lege santua, alajaina! 

Eta niri aitak edo osabak zergatik ez zitxien halako 
pribilegiorik eman oinordekotzan? Nonbait getariar 
pedigririk ez dik izango nire familiak... ez eta ni 
bezalako hamaika familia getariar petoek ere...

Goazemak karrozan ateratzen zituan bost kontinenteetako 
pertsonaien castinga aztertzera: harek Miss Getaria 
lehiaketa ematen zian, herriko emakumerik politenak 
aukeratzen ibiltzen zituan, han ez zegoan oinordetzarik. 
Agian, azalaren kolore beltzarana hartzen huen 
kontuan Hego edo Ipar Amerikako ordezkaria izateko 
(eta aukeratuak ziren neskak uztaila guztia pasatzen 
zitean eguzkia hartzen). Zein huen irizpidea, beraz? 
Eskaparaterako edertasunaren kanonak betetzea, 
alegia, emakumeak objektu gisa hartuak izatea, heroia 
den gizonezkoaren inguruan joateko.

Justizia historikoa

ZIGOR SAIZAR

JON ANDER DE LA HOZ

Noski, dena ez zait bozkario. Anekdota batek eman 
dit zer pentsatua: aurreko batean, lehen aipatu 
ditudan hiru aukera horiek sutsuki eztabaidatzen (eta 
ez sosegatua, preseski) ari ziren adiskide batzuk 
harrituta utzi ninduten... Han ari ziren, beren mingainak 
John Waynek errebolberra oesteko pelikuletan baino 
biziago mugituz, aukera horien inguruan: balekoa 
zela, ez zela, ea nor den hirugarren hura harengatik 
erabakitzeko... Hiru lagunek, hirurek, iritzi kontrajarriak 
izanagatik, bazuten amankomunean zerbait: denek 
paso egin zuten parte hartzeko aukera izan zutenean. 
Hauxe duk, hauxe!

SALBERAK ITSASKABRARI

Garaiak aldatu dituk, zorionez, eta duela hiru 
urteko lehorreratzean, karrozako bost kontinenteen 
aukeraketan, itxuraz, parekidetasun neurriak hartu hituen: 
hiru gizonezko (Elkano barne) eta hiru emakumezkok 
parte hartu ziaten. Aukeraketa prozesurako ere, parte 
hartu nahi zutenen artean zozketa egin huen, baita 
karroza eramateko eta lantzariak izateko ere. Parte-
hartze demokratikoa eta parekidea, horrenbestez, 
17 mariñelak aukeratzeko izan ezik. Hemen, irizpide 
historikoari eusteko aitzakiarekin, genero ikuspegia ez 
huen kontuan hartu: denak gizonezkoak. Hori bai, 
horietako bi zozketan aukeratuak, antzeztu behar zuten 
pertsonaiaren antzekotasun handienak eduki behar... 
eta beste 15ak oinordekotzak jasotakoak, nahiz eta 
pertsonaiaren antz handirik izan ez (urteetan gorpuzkerak 
aldatu egiten baitituk: tripatxuak, ile txurizkak...).

Datorren urtean 500 urte beteko dituk Elkano eta 
17 tripulatzaileek munduari itzulia eman ziotenetik. 
Lehorreratzearen irudikapena antolatzeko prozesu parte-
hartzailean murgildurik zagok herria: batzar ezberdinak, 
gogoetak, ideiak... Historia, hara historia. Askotan 
esan ohi dek Historia idatzi izan dutela irabazleek... 
eta GIZONEZKOEK. Konkistatzaileak, enperadoreak, 
erregeak, erlijio buruak, filosofoak, lehendakariak... 
kosta egiten dek emakumezkorik aurkitzea. 

Justizia egiten hasita, 1519tik 1522ra Elkano eta 17 
tripulatzaileen emazte edo bikotekideak zertan aritu ote 
hituan antzeztea ez legokek gaizki. Izan ere, gizonezkoek 
balentriak egitera joateko, norbaitzuek (emakumeek) 
beste ardura batzuk hartu behar izan zizkiaten. Ikuspegi 
historikoak hainbesteko garrantzia badik, zapalduen eta 
genero ikuspegiaren betaurrekoekin begiratu dezagun 
irabazleen eta gizonezkoen Historia. 

Bestela, tripulatzaileak aukeratzeko ikuspegi historikoa 
kontuan hartu behar baduk, galdera bihurriak bururatzen 
zaizkidak: parte hartzeko zozketan Getaian erroldatuta 
dagoen senegaldar batek izena ematen badik, edo 
txinatar batek, utzi egingo zaiek edo baztertu egingo 
dizkiagu? Baztertuz gero, ez huke arrazismoa izango? Eta 
onartzen badizkiagu, non geratzen dek irizpide historikoa? 
Gizonezkoa denean bai eta emakumezkoa denean ez?

Datorren lehorreratzean mundua Getaira begira izango 
diagu. Historian eman den injustiziarik handiena guztien 
begietara iristeko aukera paregabea gure eskuetan. 
Duela 500 urteko emakumeen balentriak irudikatzeko 
gai ez bagara, gizonezkoak pauso bat atzera eman eta 
utzi diezaiegun emakumeei 500. urteko lehorreratzearen 
protagonismo osoa. 17 tripulatzaileen zozketa izan 
dadila emakumezkoena bakarrik eta bestela parekidea. 
Juztizia historikoaren izenean.

— Nun zaude zu orain? –galdetu zidan. 
— Irunen –erantzun nik.
— Bidasoa nire azken aukera zen –azaldu zidan. 
"Moroak, ijitoak eta jende hori", esan zuen jarraian. 
"Peligroso" gisa deskribatu zuen gero. "Jentuza", gehitu 
azkenik. 
— Nire lehen aukera izan da –esan nuen, eta isiltasuna 
eta segundoak behar izan nituen nire garuneko konexio 
sistema zein mina pausatzeko. 

Etxekoek badakite benetan haserretzen naizenean 
ez dudala ezer esaten, isiltasuna dudala haserrearen 
aldarri eta hori egin nuen, eman gutxi eta xurgatzen 
zaituen horrek askoz gehiago ez baitu merezi. Asteak 
daramatzat gaiari bueltaka. Pentsatzen, idazten, 
askatzen. Eta Bidasoa ibaian beste migrante bat hil 
dela irakurri dut. Hil dutela, hobe esanda. Jentuza, 
hau ere. 

Aristokrazia eta maila sozioekonomiko baxuagoko 
gizarte sektoreen artean sortzen den arrakalaren 
ispilua da gure kontsulta. Zorionez, zoriona dut 
alboan. Medikuntzaren alderdirik humanoena 
hezur mamitan, bizitzaren ertzak eta zientziaren 
ertzak borobiltzen dituen emakumea. Zer nolako 
aurreiritzien gainean eraiki ditugun herriak, azalak, 
bihotzak. 

Javierri golfeko bederatzigarren zulora iristeko igo 
beharreko aldapak belauneko mina sorrarazten dio 
eta kezkatuta etorri zen kontsultara, 80 urte bete berri 
zituen egunean. Mohamedi, ostera, Osakidetzak ukatu 
egin ei dio osasun arretaren finantziazioa, desplazatu 
gisa X hilabete baino gehiago daroalako hemen. 
Paperak ongi bete ezean (ez dakigu oraindik epe 
barruan dagoen), orain arteko kontsulta eta proba 
guztiak fakturatu beharko dizkiotela abisatu ziguten 
administrazioko lankideek. 

Espondilitis ankilosantea du, zurruntasun zinez nabaria, 
bereziki lepoaren mugikortasuna eta ezkerreko besoaren 

Irun
SAIOA MARTINEZ DE LAHIDALGA AZKUE

mugikortasuna mugatzen dizkiona. Marrakechetik etorri 
zen duela hilabete batzuk, langabezian dago eta bere 
herritik ekarri zuen ia diru guztia jada gastatu duela 
esan zigun, etxebizitzen alokairua garestia dela. "Nork 
kontratatuko nau horrela?", esan zigun bere begi beltz 
ederren argia pixkana itzaltzen zitzaion bitartean. 

Kamgak ez zuen sekula azterketa medikurik egin 
Kamerunetik Irunera iritsi zen arte. Kalean bizi izan zela 
kontatu zigun. Orain, Caritasek janaria eta aterpea 
eskaini dizkio. "Hay que aguantar un poco más, 
merecerá la pena", adierazi zigun. Amets Arzallus eta 
Ibrahima Baldek Miñan liburuan idatzitako Baina gero 
ez da beti iristen esaldiaz oroitu nintzen. Sabelean 
hutsunea nabaritu nuen, eta eztarrian korapilo oso 
estua. 

Mercedesek senarraren matxismoaz kokoteraino 
zegoela kontatu zigun, jasanezina zela eta ez 
zuela horrelako pertsona baten ondoan esnatu nahi 
aldarrikatu zigun. Ahalduntze ariketak ere badu, nola 
ez, gure kontsultan lekurik. 

Bidasoa bere azken aukera gisa zuenari galdetuko 
nioke ea badakien zein den garestiago, Ibuprofeno 
edo Paracetamol; ea inoiz aukeratu behar izan ote 
duen Amoxicilina eta entsalada baten artean; ea inoiz 
pentsatu ote duen zeinen erosoa den bere kontsultako 
aulkia, bizkarreko minaz kexu den bitartean. Mila 
aukera begitatzen zaizkigu eta norberak nahi duena 
aukeratzea bada nahikoa zorte. Halabeharrak 
eraginda hautatutako bideetara egokitzeari talentu 
deritzot. 

Niri Irunek zabaldu dizkit begiak, eta mundua. Nik 
neuk hemen ikasi dut itsasoa ez dela inor esertzeko 
lekua. Bihotza zabaldu eta Iruni eskutik heltzeak 
asebetetzen nau ni. Hondarrak badaki isilik egoten 
diote Ibrahima eta Ametsek. Ni, bada, nire alea 
jartzen saiatuko naiz, hondartza osatzen doan 
bitartean. 

IRITZIA

Eskualdean, kaleetan zein etxeetan erasoak bata 
bestearen atzetik izan dira. Getaian iaz izandako 
eraso bortitz baten berri ere izan dugu: iazko 

udan emakume bat jazarria, bahitua, kolpatua eta 
bortxatua izan zen. Epaiketa martxan da eta fiskaltzak, 
akusazioak bezala, zigor-eskaera handiak egin ditu. 
Gure buruari galdetzen diogu emakumea nola ote 
dagoen horrelako zerbait pairatu eta gero; zein 
laguntza eta erreparazio jaso dituen. Ez dakigu nor 
zaren eta ezin lagundu, baina gure elkartasun guztia 
adierazi nahi dizugu. Erakundeei eskatzen diegu zor 
zaizun laguntza emateko, dena gutxi izango delako. 
Tamalez ez da eraso bakarra izan.

Segurtasun saileko datuen arabera, 2019tik 
2021eko irailera 8 salaketa jarri dira indarkeria 
sexistagatik Getaian. Ez dakigu salaketa horiek jarri 
dituztenek seme-alabarik duten, datu horietan haurrak 
ez direlako sartzen. Baldin badituzte, haiek ere biktima 
zuzenak lirateke, beraz, kopurua handiago izango 
da, kontuan izanda oraindik salaketarik jarri ez duten 
emakumeak ere izango direla gurean.

Muturreko indarkeria gaitzestea erraza da, ulergaitza 
eta salagarria egiten zaigulako. Guregandik oooso 
urruneko zerbait balitz bezala, guri ez dagokiguna, 
besteek egiten dutena, besteei eragiten diena. Guri ez, 
nei? Nola ba!!! Lehen igual; gure amonek-eta kontatzen 
omen dituzte istorioak, baina guri? Nire alabari, nire 
kuadrillakoari? Bai zea! Ba, edonori gerta dakioke, eta 
gertatu arte ez zarela jabetzen ulertu behar dugu. Ezin 
dugu jakin hurrengoa noiz izango den, non, nor. Loteria 
makabro honetan emakume denok gaude bonboan 
sartuta, zuk uste ala ez.

Presazkoa da ekintzetatik praktikara salto egitea, 
indarkeria sexista sostengatzen duten genero-sistema 
eta botere-harremanak deuseztatzeko. Indarkeria hau 
ez da fenomeno isolatu bat, bizi garen jendartearen 
antolaketa sakonki sexistaren emaitza baizik. Esparru 
guztietan eragin behar da berdintasunaren alde, bestela 

indarkeria-kasuei aurre egiten jarraitu beharko dugu. 
Noizbait, Azaroaren 25aren, emakumeen aurkako 
indarkeria desagerrarazteko nazioarteko aldarrikapen-
egun honen premiarik ez izatea amesten dugu.

Horregatik Mariñaketik zenbait proposamen egin ditugu, 
berdintasunaren alde egin daitekeena irudikatzeko.

Egunotan plazaratu da musika eskolari egin geniona. 
Musika eskolari herrikoa eta, gainera, musikari 
ospetsua izan zen Pepita Enbilen izena jartzea 
proposatu genuen hainbat arrazoirengatik: herriko 
musikari baten figura berreskuratu eta omenaldia 
egiteko; bere ibilbidea eta figura ezagutzera emateko, 
emakumezko erreferenteak behar ditugulako, sexu 
genero rol eraldatzaileak sustatu behar direlako; 
kultura imaginario kolektiboan emakumeei dagokien 
lekua eman beharrean gaudelako; herriko kultura-
eragileen lana goraipatzeko, heziketarako eredu 
apartak direlako. Eskolaren izena aldatzeaz gain, 
beste hainbat jarduera proposatu genituen ekimen hau 
indartzeko. Eskerrik asko musika eskolako kide guztiei!

Aurretik, 2018ko eta 2019ko Salbatoretan erasoen 
prebentziorako kanpaina landu genuen festa-
batzordearekin. Txosna-batzordeko egitarauan, eta oro 
har, festetan emakumeen presentzia sustatzeko lanketa 
ere egin genuen. Udalari ere hainbat proposamen 
helarazi dizkiogu azken urteetan.

Indarkeria sexistekin noizbait amaituko badugu, 
denon erantzukizuna da gure aletxoa jartzea, nork 
bere esparrutik. Dei egiten dizuegu, denoi, bakoitzak 
bere esparruan, arazo hau lehentasunen artean jar 
dezazuen eta berdintasunaren aldeko ekimenak 
martxan jar ditzazuen: erakundeek, elkarteek, 
hezkuntza-sistemak, gurasoek umeen heziketan, 
norberak bere harremanetan, gizonek maskulinitatea 
deseraikitzen, emakumeek ahalduntzen. Denok dugu 
zeregina, ardura eta gaitasuna gizarte sexista eraldatu 
eta parekideagoa egiteko. Hik, zer egingo dunk?

Getaiko indarkeria sexistaren  
aurrean zer?

Disneyk jakinarazi duenez, Cristobal Balenciaga jostun 
eta diseinatzaile getariarraren bizitzan oinarritutako 
telesail bat ekoitziko du. Telesailak jostun getariarrak 
bere estatus sozialari aurre egin eta historiako 
diseinatzailerik garrantzitsuenetako bat bihurtzeko egin 
zuen ibilbidea kontatuko duela aurreratu dute.

Telesaila Jose Mari Goenaga, Jon Garaño eta Aitor 
Arregik zuzenduko dute, hau da, Loreak, Handia eta 
La trinchera infinita film arrakastatsuen egileek. Guztira, 
sei atal izango ditu, 50 minutu ingurukoak, eta Disney 
hedabide eta entretenimendu korporazioaren Disney 
Plus plataforman emango dute.

Disney Plus plataformak Espainian ekoitziko duen 
fikziozko lehen eduki originala izango da eta 
gazteleraz egingo dute. Protagonista nagusia eta 
telesailaren egileak euskaldunak izanik, harrabotsa 
eragin du erabaki horrek.

Cristobal Balenciagari buruzko telesaila egingo dute

Cristobal Balenciaga, lanean. / Argazkia: CBM.

Errigorak 235.000 euro bideratuko ditu euskalgintzara

Errigoraren udazkeneko kanpaina heldu da amaierara, 
eta antolatzaileek balorazio ezin hobea egin dute. 
Badute horretarako arrazoirik, izan ere, 15.500 
saski banatu dituzte eta horiei esker, 235.000 euro 
bideratuko ditu Ager vasconum deitutako eremura. 

Horri esker, "zonaldeko ikastolek eta AEK-k 
aurrerapausoak ematen jarraitu ahal izango dute 
eta Sortzenek sare publikoan D eredua indartzeko 
lanean jarraitzeko baliabideak izango ditu". Gainera, 
Agerraldiak agenda handitu ahal izango du.

Getarian ere, euskaltzaleek duela egun gutxi jaso 
dituzte Nafarroako hegoaldeko produktuen saskiak. 
Herrian bertan jasotzeko aukera izan dute berriro, eta 
23 eskari egin dira. 

Errigorako ordezkariek zorionak eman dizkiete 
herrilanean parte hartutako guztiei: ekoizleei, 
euskalgintzako eragileei, herriz herriko boluntarioei 
eta saskia eskatu duten herritarrei. Errigoraren auzolana, eskatutako saskiak osatzeko. / Argazkia: Errigora.

KLIK BATEAN

Atzegik 2021/2022ko sentsibilizazio kanpaina 
aurkeztu berri du, Gero eta gehiago gara eta nonahi 
gaude lelopean. Eskualdeko aurkezpena Zarautzen 
egin zuten eta agerraldian hitz egin zuten Amaia Fesser 
eta Antonina Iribar getariarrek. 

Aurtengo kanpainak Atzegizaleak ditu ardatz, adimen 
desgaitasuna duten pertsonekiko jarrera ona duten 
pertsonak, alegia. Fesserrek adierazi zuenez, "laguna 
izatea" da Atzegizale izatea. Zentzu horretan, "zortea" 
izan dutela aitortu zuen Iribarrek: "Gure inguruan 
Atzegizale asko izan ditugu, eskola, lagunartea 
(...) Oso pozik gaude Amaia beste bat bezala ikusi 
dutelako eta den bezalakoa onartu dutelako". 

Kartelak eta sentsibilizazio bideoak zabaltzeaz 
gain, Atzegizaleen "errolda" berritu nahi du Atzegik. 
Horregatik, halako jarrera dutenei webgunean jarritako 
formularioa betetzeko eskatu diete. Atzegiko kideetako batzuk, tartean hainbat getariar.

Euskararen Eguna ospatzeko egitarau oparoa

Abenduaren 3a, Euskararen Nazioarteko Eguna, 
ospakizun eguna izan ohi da. Hala ere, euskararen 
inguruan bada oraindik zer aztertu eta egin, horregatik, 
aldarrikapenerako parada ere bada. Aurten, 
denetariko ekintzak izango dira Getarian. 

COVID-19ak eragindako egoerak uzten duen heinean 
ospatuko dute eguna Iturzaeta Herri Eskolan. Umeek 
arratsaldean izango dute gozagarria, Irrien Lagunak, 
10 urte! ikuskizuna emango baitute Berdura plazan. 
Handik irtenda, Euskaraldiko taldeak proposatutako 
Euskara plazara! egitasmoarekin bat egin dezakete. 
Euskararen lekua aldarrikatuko dute kantaldi labur 
batekin. 

Gaueko bertso afaria bertan behera uztea erabaki 
bada ere, bertso saioa egingo da. Libe Goenaga, 
Danel Olano, Jon Ander de la Hoz, Joseba Otaegi 
eta Aitor Salegi ariko dira kantuan, eta haiei gaiak 
proposatzen, berriz, Ane Ezenarro. Gaztetxean izango 
da saioa.

Atzegizale izateko deia egin dute

Aitor Salegi duela urte batzuetako bertso saioan.

KLIK BATEAN

Mariñak Getaiko Talde Feministak egin zuen Pepita Enbil Musika 
Eskola izena jartzeko proposamena. Izan ere, bertako ordezkariei 
deigarria zitzaien, herrian zenbait musikari izanda, haietako baten 

izena ez edukitzea egoitzak.

PEPITA ENBIL,  
ITZALETIK ARGITARA
Urteetan zehar, askorentzat pertsonaia ezezaguna izan da Pepita Enbil Etxaniz.  
Getariarra, ordea, fama handiko musikaria izan zen; Mexikon, esaterako,  
"Zarzuelaren Erregina" modura da ezaguna. Aurreantzean, baliteke, entzutetsuagoa 
izatea herrian, musika eskolak bere izena hartu baitu.

Musika eskolaren izen aldaketa

1918ko otsailaren 28an Getarian jaio zen Pepita 
Enbil. Soprano modura ospe handia lortu zuen 
eta mundu osoan zehar ibili zen zarzuela, opereta 

eta opera abesten. Bere ibilbide profesionalari aitortza 
egin asmoz, Getariako musika eskolako zuzendaritzak 
musika eskolari Pepita Enbil izena jartzea erabaki du. 

Duela hiru urte Pepita Enbil Ziklo Musikala antolatu 
zuen musika eskolak eta Karmele Martiarena 
zuzendaritzako kideetako batek azaldu duenez, orduz 
geroztik, "zerbaiten nahian" zebiltzan. Urte hasieran, 
eskolari Pepita Enbil izena jartzeko proposamena 
heldu zitzaien Mariñak Getaiko Talde Feministatik. 
"Aurretik zetorren ahalegina zen eta jada, aurten, 
erabaki genuen serio proposamen bat egitea", 
adierazi dute talde feministako kideek. "Proposamen 
serioa, polita, ondo idatzia eta arrazoitua" izan zela 
gaineratu du Martiarenak, "asko gustatu zitzaigun". 
Jon Basurtok, zuzendaritzako beste kideetako batek 
dioenez, "proposamena oso ondo baloratu zen. Juntan 
geunden guztiok segituan botatu genuen baiezkoa. 
Garai hartan berak egin zuen ibilbidea egiteak 
kristoren meritua zeukan".  

Martiarenaren hitzetan, "herrian izen aldaketa zetorrela 
zabaltzen hasi zenean, beste izen batzuk ematen 
hasi zen jendea". Basurtok, ordea, argi adierazi 
du gainerako proposamenak ez zirela Mariñakek 
egindakoa bezain sendoak izan: "Atzetik beste izen 
batzuk etorri ziren, baina ez zuten inongo argudiorik 
jarri eta honekin aurrera egitea erabaki genuen". Hala, 
izen aldaketaren prozesuarekin hasi ziren. 

Eskolaren izen aldaketarekin batera, Eneritz Tirados 
Getariako bizilagunaren eskutik, musika eskolako logoa 
berritu dute.

Erreferenteen beharra 
Orain arte, Juan Sebastian Elkano izena zeraman 
musika eskolak. Mariñaken hitzetan, "guretzat oso 
deigarria zen herrian hainbat musiko edukita, musiko 
ez den pertsona baten izena izatea musika eskolak. 
Gainera, beste leku batzuetan omendu izan den 
pertsona batena zeukan; Elkanok badauzka beste toki 
batzuk eta Enbili bere lekua ematea ideia ona iruditu 
zitzaigun".

Izen aldaketak helburu jakin batzuk dituela aipatu dute 
talde feministako kideek: "Herriko musikari baten figura 
berreskuratu; herri bezala zor diogun omenaldia egin; 
bere lana eta figura ezagutzera eman eskolako ume 
guztien artean; emakumezko erreferente positiboak 
aurkeztu, sexu genero rol eraldatzaileak sustatuz eta 
bizi eta lan aukera desberdinetarako ereduak diren 
erreferenteak ezagutzera emateko; herriko emakumeen 
artean ere figura garrantzitsuak ditugula eta horiek 
ezagutzera ematea, kultur imaginario kolektiboan 
emakumeei dagokien lekua ematea; herriko kultur 
eragileen lana goraipatzea, heziketarako eredu 
apartak direlako ume eta herritar guztientzat".

Eremu desberdinetan emakume erreferenteak 
edukitzearen garrantzia azpimarratu du Getariako 
talde feministak: "Ikusezintasun horretatik, ez zaie 
balioa aitortu eta lekua egin behar zaie. Herriko 

Testua eta argazkiak
INTZA GURRUTXAGA

neska-mutilek eduki dezatela erreferente desberdin 
bat, musikara dedikatu den emakume batena". 
Oholtzan, oraindik ere, gehiengoa gizonezkoa 
dela aitortu dute Mariñakeko kideek; "asko ari 
da aldatzen, baina kosta egiten da. Aldaketa 
laguntzeko, leku guztietan erreferenteak egotea 
garrantzitsua da". 

Izen aldaketarekin batera, beste zenbait ekintza ere 
proposatu dituzte: "Esaterako, eskolan unitate didaktiko 
bat sortu, jaialdi bat egin edo bere biografia bat 
publikatu. Guk proposamenak botatzen ditugu, ea 
gero, nonbaiten gauzatzen diren". 

Talde feministatik gogoetara bultzatu nahi dituzte 
herritarrak: "Emakumeak badaude, ez ditugu ezagutzen 
eta horren inguruan lan aktiboa egin beharra dago; 
goazen pixka bat begirada hori zabaltzera. Animatu 
ditzagun neskak euren gaitasunetan konfiantza izatera 
eta ahalduntze hori errazteko eskaini diezaizkiegun 
erreferenteak".

Ibilbide emankorra
Enbil musikari profesionala izan zen bizitza guztian 
zehar; "soprano lirikoko bakarlaria eta abeslari ona 
zen", azaldu dute talde feministatik. Getariarrak 
Donostiako Kontserbatorioan ikasi zuen. Ondoren, 
Donostiako Orfeoian eman zituen bere lehen urratsak; 
hasieratik, bakarlari bezala aritu zen. 

Eusko Abesbatzan hartu zuen parte lehenik eta 
Eresoinkan gero. Azken hori, 1937an, Saran (Lapurdi) 
erbesteratutako 110 euskal artistez osatutako koru 
talde mistoa zen. Gabriel Olaiozola musikariak sortu 
zuen, Santanderren erbesteratuta zegoen Agirre 
lehendakariak eskatuta, Gerra Zibilaren garaian 
eta Bigarren Mundu Gerraren atarian. Eresoinkaren 
helburu nagusia publizitatea egitea zen: garaiko Eusko 
Jaurlaritzak Euskal Herriaren egoera munduan azaldu 
nahi zuen, faxisten erasopean zela jakinarazteko. 
Hala, Europako antzoki ospetsuenetan zehar ibili 
zen Eresoinka, tartean zelarik Getariako abeslari 
ezaguna. 

Ondoren, Madame Babayaren eskutik kantu 
ikasketak jasotzeko, Parisera alde egin zuen. Gerra 
Zibila igaro eta gero, Madrilera jo zuen zarzuelako 

Mariñakeko eta Pepita Enbil Musika Eskolako ordezkariak. 

Pepita Enbil, Eresoinkan zebilen garaian. / Argazkia: Eresoinka liburua.

konpainia berriak eratuko zirelakoan eta bakarlari 
modura Bartzelonako Lizeoan debutatu zuen. 1940tik 
1945era, Calderon Antzokiko Konpainia Lirikoaren 
lehen sopranoa izan zen –1943an Pepita Embil eta 
Antonio Medioren Konpainia izena hartu zuen–. Bere 
konpainian ez ezik, izen handiko beste zenbaitetan 
abestu zuen getariarrak. 

1946an, Placido Domingo senarrarekin, Mari Pepa 
eta Placido seme-alabekin, eta Moreno Torrobaren 
konpainia lirikoarekin batera, bi urtez, Ameriketan bira 
egin zuen. Arrakasta handia lortu zutenez, Mexikon 
bizitzen geratu ziren eta 1948an Abreun konpainia 
sortu zuten. Esan bezala, Latinoamerikan ospe 
handia lortu zuen Enbilek; horren adierazle, Mexikon, 
Zarzuelaren Erregina deitzen zioten. Bartzelonako 
Lizeoan Doña Francisquita kantatuz, 1974an agurtu 
zituen eszenatokiak eta 1994. urtean, Mexiko hirian 
hil zen.

Plaka berriaren aurkezpena
Santa Zezilia egunez, azaroaren 22an, ekitaldi xume 
baten bitartez, Pepita Enbilen irudiarekin eta Eneritz 
Abruza herritarraren poema batekin, musika eskolako 
sarreran jarritako plaka aurkeztu zuten. Bertan izan 
ziren musika eskolako ikasleak eta haien gurasoak, 
irakasleak, zuzendaritzako kideak, udal ordezkariak 
eta beste zenbait herritar.

Izen aldaketa "urrats handia" dela nabarmendu zuen 
Haritz Alberdi alkateak eta gaineratu, iritsi dela 
"lupa morez begiratzen hasteko eguna". Ildo beretik, 
prozesu horretan parte hartu izanagatik harro sentitzen 
dela aitortu zuen Martiarenak, eta Enbili zuzendutako 
gutuna irakurri zuen. Bertan, Getariako abeslariari 
dion miresmena adierazi zion zuzendaritzako kideak: 
"Ni neu ere getariarra izanik, emakumea, ama eta 
baita sopranoa ere, nire zatitxo bat izen honetan 
dagoela sentitzen dut. Era berean, musika eskola 
honetan dabiltzan emakume guztiek zatitxo bana dute 
izen berri honetan; denok musika maite dugulako, 
zuk bezalaxe".

Ekitaldiari amaiera emanez, agurra dantzatu eta 
eskolako zenbait ikaslek Haurtxo txikia abestia kantatu 
zuten. Izan ere, Enbil izan zen kantu hori abesten 
lehenengoetarikoa.

2021eko abendua · ARTZAPE14

Nagore Zalduak, Ondarroa 12 Milia elkarteko 
bozeramaleak, azaldu zuenez, jardunaldien 
helburua izan da arrantzaren eta elikadura 

sistema desberdinen inguruan hausnartzea, egungo 
egoera aztertzea eta iritzi desberdinak mahai gainean 
jartzea. David Lopategi Bizilur elkarteko kideak, berriz, 
galdera sorta baten bitartez testuinguratu zituen saioak: 
"Nola egin dezakegu arrantza bultzatzearen alde? Nola 
ireki, berriro ere, gure ezkaratzeko ateak arrantzatik 

eta itsasotik datozen produktuei? Nola zabaldu adin 
guztietako jendearen artean gure kulturan, elikaduran, 
gastronomian eta abarretan arrantzak duen pisua eta 
garrantzia? Nola bultzatu ezberdinen arteko elkarlana 
gure tokiko elikadura sistemak berrezaugarritzeko?".

Haritz Alberdi alkateak jardunaldi horiek Getarian 
egitea "plazera" izan dela azpimarratu zuen: "Bere 
historia, gure historia, itsasoaren bueltan idatzi duen 

TESTUA
INTZA GURRUTXAGA eta IURE EIZAGIRRE

NOLA BERMATU  
ETORKIZUNA?

Arrantza eta elikadura sistema 

Azaroaren 19an, 20an, 26an eta 27an, arrantza eta elikadura sistemei buruzko jardunadiak 
egin dira Getariako Elkano Arrantzaleen kofradian. Bizilur eta Ondarroa 12 Milia elkarteek, 
Getariako Udalaren eta kofradiaren laguntzarekin, antolatutako lau eguneko jardunaldiak izan 
dira. Bertan, hainbat tailer, mahai inguru, hitzaldi, zine-forum eta bisita egin dituzte.

herria baita Getaria. Horrelako egitasmo bat jasotzea 
pozgarria da, benetan. Pozgarria formatu eraikitzailea 
duelako, inteligentzia kolektiboari bidea ematen 
diolako eta aniztasuna jasotzen duelako". Jardunaldiak 
egiteko proposamena Bizi lur elkartetik jaso zutela 
azaldu zuen: "Inplikatutako eragileen artean zubiak 
eraikitzeko ariketa bat egitea proposatu zigun". Azken 
egunera arte inplikatutako horien falta sumatu zuten 
bai antolatzaileek bai bertaratutakoek, besteak beste, 
aktiboan dauden arrantzaleen hutsunea izan baitzen. 

Tokiko elikagai sistemak 
Madrilgo Unibertsitate Politeknikoko Marian Simon 
irakasleak eman zien hasiera lau egunetan zehar 
luzatuko ziren jardunaldiei. Zertaz ari gara tokiko 
elikadura sistemez hitz egiten dugunean? lelopean, 
tokikoa zer den definitzeko zailtasuna nabarmendu 
zuen: "Zer da tokikoa? Herrikoa? Gipuzkoakoa? Ez 
dago definizio bakar eta bateratua. Hemen horietako 
bat ekarri dut, Europar Batasunak ere antzekoa 
erabiltzen du: kontsumitzaileek euren komunitatearekin 
lotzen duten eremu geografiko jakin baten barruan 
produzitzen, prozesatzen eta banatzen diren 
elikagaiak". 

Egungo elikadura sistema industrial eta globalizatuak 
desoreka handiak sortzen dituela azpimarratu zuen 
Simonek, eta gaineratu, ez dela jasangarria: "Europar 
Batasunean kontsumitzen ditugun elikagaien %30a 
Europa kanpotik ekartzen ditugu, jakin gabe nola eta zein 
baldintzatan sortzen diren". Hain justu, tokiko elikadura 
sistema gaurko ereduaren alternatibatzat hartzen dela 
adierazi zuen: "Alde batetik, jasangarritasunagatik; murriztu 
egiten dira garraioa eta emisio kutsagarriak. Bestalde, 
tokiko eta bertako eremura egokitutako baliabideak 
aprobetxatzen dira. Horrez gain, tokiko enplegua 
sustatzen da eta azkenik, jaten dugunaren gaineko kontrola 
berreskuratzen dugu".

Lehen sektorearen begirada
Zenbait esperientzirekin egin zuten tokiko elikagai 
sistemetarako gerturaketa eta elkarte desberdinetako 
kideak, arrantzakoak nahiz nekazaritzakoak, tokiko 
elikadura sistemetan eta produktu horien kontsumoan 
egon daitezkeen erronken inguruan aritu ziren. 

Frantziako Pleine Mer Elkartetik Thibault Jossé izan 
zen jardunaldietan. Elkartetik egiten duten lana, "hitz 
gutxitan esanda, arrantzale artisauen jarduna eta tokiko 
kontsumoa mantenduz, arrantza masiboari aurre egitea" 
dela azaldu zuen ikerlari frantsesak. Erronka horren 
aurrean proiektu bat jarri zuten martxan duela pare 
bat urte: "Arraina zuzenean kontsumitzaileei saltzen 
dieten Frantziako kostaldeko arrantzale artisauekin 

mapa digital bat sortu genuen. Horretarako, urtebete 
inguruz, nire kotxean bizi izan nintzen eta portuz portu 
arrantzaleekin hitz egiten ibili nintzen". 

Mapa horretako puntu bakoitzak adierazten du, 
bertan badela arrantzale bat arraina zuzenean 
kontsumitzaileei saltzen diena. Horrez gain, erosketa 
egin ahal izateko beharrezko beste zenbait datu ere 
zehazten dira: esaterako, helbidea eta ordutegia. Gaur 
gaurkoz, "200 pertsona inguruk osatzen dute elkartea; 
tartean daude, arrantzaleak, arrain kontsumitzaileak 
eta arrantza gaietako adituak", zioen Jossék. Beste 
zenbait herrialdetara proiektua zabaltzen hasi dela 
ere nabarmendu zuen: "Estatu Batuetan eta Kanadan 
antzeko zerbait egin dute eta gure helburua Europako 
herrialdeetan ere egitea da". Frantziarrak argitu zuen, 
zenbaitek euren ontzitik bertatik saltzen dutela arraina, 
baina beste arrantzale batzuk antolatu egin direla 
arraina kolektiboan saltzeko.

Miren Garmendiak, OPEGUI Baxura Arrantzako 
Ekoizleen Elkarteko zuzendariak, zuzeneko salmentaren 
harira azaldu zuen "hemen, legediak behartzen du 
arrainen lehenengo salmenta baimenduta dagoen 
lonjatan egitera". Bestalde, aipatu zuen merkatu 
globalizatuan lehiatu beharra daukatela: "Arrain batzuek 
izan dezakete irteera tokiko merkatuan, baina beste 
batzuk merkatu globalizatura eraman behar dira eta 
arrantza sektore askorekin lehiatu behar izaten dugu".

Urrun geratu da, beraz, moilan arraina saltzen zuten 
emakumeen irudia. Lekeition, oso neurri txikian, 
zuzeneko salmenta mantentzen dela azaldu zuen 
arrantzale ohi batek. Emeterio Urresti Getariako 
Kofradiako presidenteak argi utzi zuen gurean, 
itsasontzietan gutxi izanik, arrantzaleek ez dutela 
halako sistemarik nahi, "ez zaie interesatzen". Herriko 
jatetxeetara saldu eta soberakina Pasaiara eramaten 
dutela zehaztu zuen. 

Thibault Jossé bere elkartearen egitasmoa aurkezten. 

Nekazaritzarentzako lekua ere izan zen jardunaldietan.  
Gotzone Sestorain Etxalde Nekazaritza Iraunkorreko 
kideak azaldu zuenez "Etxalde baserritar mugimendu 
bat da, Euskal Herri mailakoa. 2011. urtean sortu 
zen helburu jakin batekin: elikadura burujabetzaren 
proposamen politiko horri edukia ematea eta Euskal 
Herrian txertatzea".

Argi adierazi zuen "gure eta planetaren etorkizuna 
elikadura burujabetza lantzetik bakarrik etor daitekeela". 
Ildo horretatik, elikadura sistema, "bere osotasunean", 
berrikustea ezinbestekoa dela azpimarratu zuen: "Gaur 
egungo elikadura sistema aztertzen, konturatzen gara 
iraunkortasunetik ez duela deus eta segurtasun aldetik 
ere ezer ez". Horregatik, Sestorainen ustez, "gure dieta 
aldatzea beharrezkoa da". 

Arantza Madariagaren, Elika Nekazaritzako 
Elikagaien Segurtasunerako Euskal Fundazioko 
zuzendariaren, hitzetan "beharrezkoa da produktoreek 
nahiz kontsumitzaileek ohiturak aldatzea". Aipatu zuen 
kontsumitzaileak "kapritxosoak" bihurtu garela: "Edozein 
lekutatik ekarritako edozein produktu 24 ordutan etxean 
edukitzera ohitu gara". Garai bateko "globaltasun" 
diskurtsoari jasangarritasunarena gailendu zaiola 
nabarmendu zuen. 

Bide hori egiteko ezinbesteko diren ekoizleek, 
ordea, prozesuaren hasieratik dituzte zailtasunak. 
Azpeitiko Elikaguneko ordezkarietako batek azaldu 
zuenez, laguntzak ematen dira baina proiektuei 
ekiteko bakarrik, inbertsio handiak egiteko eskatzen 
dute. Gainera, lur eskasia dago: salmenta prezioa 
gehiegizkoa da eta jabeek ez dituzte legez alokatu 
nahi Europatik datozen dirulaguntzak mantentzeko. 
Egoera horrekin, nekazariak erakartzeko, lanbidea 
"bizigarri" egin behar dela uste du, ekoizleen lan 
baldintzak hobetu.  

Arrantzaren bilakaera historikoa
Jardunaldien bigarren asteburuan, arrantza sektorean 
azken urteetan zehar eman diren aldaketen eta 
egungo nahiz etorkizuneko erronken inguruan aritu 
ziren Leandro Azkue Eusko Jaurlaritzako Arrantza 
Zuzendaria, Estanis Mugerza Azti Ikerketa Institutuko 
kidea eta Moises Egaña, Getariako Arrantzaleen 
Kofradiako eta Gipuzkoako Arrantzaleen Kofradien 
Federazioko lehendakariordea. 

2008ko eta 2020ko datuak alderatuz, Azkuek 
baxurako flotaren inguruko hainbat datu esanguratsu 
eman zituen. Alde batetik, flota hori murriztu egin dela 
azaldu zuen: "2008an Euskal Autonomia Erkidegoan 
210 baxurako ontzi zeuden, 2020an, berriz, 152; 

jaitsiera %28koa izan da. Gipuzkoari erreparatuz 
gero, 96tik 83ra igaro da; kasu horretan, beherakada 
%14koa izan da". Datu "kurioso" modura, azpimarratu 
zuen baxurako flotaren baitan, arte txikiko ontziak, 
edo artisau flota, ez direla izan gehien jaitsi direnak: 
"Gipuzkoan, esaterako, 2008ko flotarekin alderatuta, 
%8 igo da". EAEn, guztira, arte txikiko 76 ontzi daude. 

Bestalde, 2014az geroztik, artisau flotak "kilo gehiago 
arrantzatu eta diru gehiago fakturatu" duela azpimarratu 
zuen Eusko Jaurlaritzako Arrantza Zuzendariak, "azken 
15 urtetako daturik onenak lortu dira". Alde horretatik, 
Mugerzak artisau arrantza errentagarria dela ohartarazi 
zuen: "Guk egindako ikerketaren arabera, artisau flotak 
%14ko errentagarritasuna dauka". 

Etorkizuneko erronken artean digitalizazioa eta 
arrantzaren inguruko erabakiak hartzen diren foru 
nagusietan artisau flotak ordezkapen zabalagoa izatea 
aipatu zituen Mugerzak. Hala ere, solasaldian denen 
ahotik ateratako erronka erreleboarena izan zen. Ildo 
horretatik, Donostiako Kofradia Itsas Etxea interpretazio 
zentroaren garrantzia azpimarratu zuen Egañak: 
"Zentro horren helburua da arrantzaren sektorearen 
inguruko informazioa eta datuak herritarrei ematea". 

"Arraina zuzenean 
saltzen dieten Frantziako 

kostaldeko arrantzale 
artisauekin mapa digital 

bat sortu genuen".
THIBAULT JOSSÉ, PLEINE MER ELKARTEA

"Kontsumitzen dugun 
arrainaren %60 ez dute 

bertako arrantzaleek 
harrapatzen".

LEANDRO AZKUE, EUSKO  
JAURLARITZAKO ARRANTZA ZUZENDARIA

ERREPORTAJEA

Herri izaera aldatzen joanagatik —edo hain justu 
horregatik— Getariak badauka zeresanik arrantza 
munduan. Testuinguru horretan koka daiteke Udala, 
Zanbuka Guraso Elkartea eta Iturzaeta Herri Eskola, 
elkarlanean, lantzen ari diren herri curriculuma. Gaizka 
Gorostiaga gazte getariarra da koordinatzailea eta 
oraindik amaitu gabeko proiektua dela zehaztu zuen 
jardunaldietan. 

Itsasoko kontuen transmisioa, belaunaldiz belaunaldi, 
"familia giroan" egin dela azaldu zuen Gorostiagak. 
Hala, "proiektu honen abiapuntua da transmisio kate 
hori eteteak sortutako kezka, Getaria orain dela 90 
edo 50 urte ez zelako gaur egungoa bezalakoa". 
Gaineratu zuen getariar jatorrikoak ez diren familia 
gehiago egoteak, baita eskolan ere, edo, erretiroagatik, 
ikastetxean bertakoak ez diren irakasleak nagusitzeak  
zaildu egiten duela transmisioa. Horregatik, eskolan 
lan hori egin ahal izateko tresnak eskaini nahi dizkiote. 
Helburua argia da: "Ikasleek, haurrek, herriarekiko 
gertutasuna sentitzea, berezkoa, eta ezagutza izatea". 

Lana ez dute hutsetik abiatu, 6 eta 12 urte arteko 
haurrentzako Natur eta Gizarte Zientzietako 
programazioa izan dute abiapuntu, arlo horretatik 
bideratuko baitute herri ezagutza. Egun lantzen dituzten 
gaiak eta herri mailan egin ditzaketen ekarpenak 
aztertu dituzte, "unitate didaktiko bakoitzari jarduerak 
proposatuz, moldatuz edo ekintza berriak sortuz". 

Hala, Hezkuntza Sailetik proposatutakoari, bestelako 
irakaskuntza gehituko zaie: nortzuek egiten duten 
lan lehengaiekin; nolakoak diren herriko jatetxeetako 
sukaldeak edo parrillak; zer hartu behar den kontuan 
merkatuan produktu bat aukeratzerakoan; zein den 
herriko landaredia eta fauna, zeintzuk bertako arrainak; 
zein garrantzia izan duen baleak Getarian; zeintzuk 
diren landa produkziorako erabilitako landareak; nola 
funtzionatzen duten berotegiek; nortzuk diren gaur 
egungo emakume erreferenteak; urteetan Getariak izan 
duen bilakaera... 

Teorian landuko dituztenen osagarri, irteerak egingo 
dituzte herriko zenbait gunetara, errealitatea bertatik 
bertara ezagutzeko. Ikasturte honetan, adibidez, Kofradia 
bisitatu dute hainbat ikaslek eta, datozen urteetan, beste 
batzuek izango dute aukera bera, herri curriculuma modu 
sistematikoan garatzeko, proposatutako jarduerak urtez 
urte, mailaz maila, egitea aurreikusten baitute. "Ondare 

Herriko egitasmoak

inmaterial handia daukagu esku artean eta saiatu behar 
dugu ezagutza hori ikasleek jaso, erabili eta eman 
dezaten", bukatu zuen Gorostiagak. 

Hitzaldiaren harira, elkarlanerako bide berri bat 
zabaldu zen herri curriculumaren eta Urkome lantzen 
ari den Getariako kutixiak —izena behin-behinekoa 
da— proiektuaren artean. Hala azaldu zuen Yurre 
Peñagarikano Urkomeko kideak: "Garrantzitsua da tokiko 
elikadura sistema hezkuntzako curriculumean sartzea". 

Beraien egitasmoaren xedea da handitzea herrian 
ekoizten edo arrantzatzen denaren inguruko ezagutza, 
baita haien ekoizle/arrantzaleen ingurukoa ere. "Balioan 
jarri nahi da beraien lana, eta gainera, identifikatu ahal 
izatea, herriko salmenta edo ostalaritza gunetan, zein 
den benetan hemen ekoitzitakoa. Horrekin batera, 
salmentak areagotu eta ekintza zehatzak egin nahi dira 
komunean". 

Getarian, lehen sektorearen "ekosistema" bat dugula 
adierazi zuen Peñagarikanok: "2.800 biztanle inguru 
ditu baina lehen sektorearen pisua %23koa da". Gertuko 
datuak eman zituen baieztapen horren argigarri: Urola 
Kostako landa eremuan lehen sektorearen pisua %6,2koa 
da; eskualdeko landa eta herri eremuan —biak barne 
hartuta— %2,5ekoa; Gipuzkoan %0,7koa eta EAEn 
%1ekoa. 

Proiektu piloto honek diagnosi bat izango du abiapuntu, 
"nola gauden ezagutzeko". Getariako 84 baserritar, 
dendari, alojamendutako edo jatetxetako arduradun, 
Kofradiako ordezkari eta abarrekin bilduko dira, banaka, 
galdetegi bat egiteko. Ondoren, elkar ezagutu eta 
batera lantzeko moduko ekintza plan bat idazteko, talde-
dinamika izango da.

ERREPORTAJEA

Azkuek, berriz, Eusko Jaurlaritzaren Itsasoratu programa 
aipatu zuen: "Arrantzaren arloko ikasketak egiten ari 
direnek arrantza ontzi batean praktika boluntarioak 
egiteko aukera dute, eta bai ikasleek bai praktikak 
eskaintzen dituztenek jasotzen dute dirua".

Praktikak eginda ere, ikasle asko lehorrean geratzen 
direla nabarmendu zuten bai Urrestik bai Ana Zambrano 
Pasaiako Itsas Eskolako zuzendariak. Makinen arloa 
ikasten duten ikasle gehiago geratu ohi dira lurrean, 
mantentze lanetan, zubiko ikasketetakoak baino.  

Titulazioei lotuta, azken urteetan jarritako "trabak" 
izan zituen hizpide Mikel Santiso Ondarroako Itsas 
Eskolako zuzendariak: "Ez dizute sektorean sartzen ere 
uzten". Argudiatu zuenez, edozein ontzitan aritzeko 
ikasketak, praktikaldia eta azterketa egin behar dira, 
baina egunero horretan arituta ere, "bost urtera titulazio 
guztiak iraungi eta berritu egin behar dira". Inolako 
lanbidetan ez dela halakorik gertatzen aldarrikatu 
zuten bertaratutako arrantzaleek. 

Bestalde, Aitziber Zapirain moderatzaileak ekarpen 
interesgarria egin zuen hurrengo belaunaldiei begira: 

"Itsasoan dirua irabazten dela esaten da, baina ez 
da erakargarria nahiz eta lehen baino baldintza 
hobeak egon. Zerbaitek huts egiten du. Gazteak 10-
12 urte artean hasten dira etorkizuneko lan mundurako 
proiekzioak egiten, Lanbide Heziketa beranduegi 
da gazteek lan mundurako duten proiekzioetan 
esku hartzeko. Familietan arrantzarekiko dagoen 
hautemateak askoz eragin handiagoa edukiko du 
gazte horien etorkizuneko hautuetan eskolan egiten 
duten ibilbideak baino. Derrigorrezko hezkuntzan 
arrantza etorkizuneko lanbide bezala ikusi ezean, oso 
zaila izango da arrantza eskoletan bertako gazteak 
matrikulatzea". 

Arrain kontsumoa
Aurrez aipatutako mahai-inguruan, Mugerzak 
adierazi zuen arrain freskoa jateko kultura mantentzea 
garrantzitsua dela, "gazteak kontziente izatea arraina 
nondik datorren eta zein diren arraina jatearen onurak".  

Azkuek datu "deigarri” bat ere aipatu zuen: "Kontsumitzen 
dugun arrainaren %60a ez dute bertako arrantzaleek 
arrantzatzen". Horri lotuta, aurrera begira, alderdi 
biologikoa gehiago aztertu behar dela nabarmendu 
zuen Mugerzak: "Alderdi sozioekonomikoa gehiago 
ikertu izan da, baina garrantzitsua da flota honen 
inpaktu biologikoa aztertzea. Arrain tona asko ez 
dituzte harrapatzen arte txikiko flotek, baina ontzi 
asko daude". 

Publiko artetik, nekazaritzan egin den bezala, 
kontsumitzaile taldeak bezalako alternatibak arrantza 
sektorean sortzea posible den galdetu zieten hizlariei. 
Azkueren arabera, "kontsumitzeko sistema berriak 
txalogarriak dira, baina hori itsasoan oso zaila ikusten 
dut. Artisau arrantzak barne antolaketa kaxkarra dauka 
eta Jaurlaritzatik oso zaila iruditzen zaigu antolaketa 
bateratua egitea... Hala ere, proba liteke; agian, gure 
aurreiritziak baino ez dira".

Jardunaldietan behin eta berriro errepikatu zen 
alternatiben beharra. Horretarako ideia borobil 
eta osaturik atera ez bazen ere, bidean aurrera 
egiteko zenbait zertzelada mahai-gaineratu ziren, 
besteak beste, bertako produktuen beharra sortzea 
kontsumitzaileei, horretarako ikastetxeetako jangelak 
bezalako eremuak erabilita; eragile ezberdinen arteko 
indarrak batu eta proiektu bateratuak lantzea; herritar, 
arrantzale eta erakundeen sareak sortzea... Irtenbiderik 
topatu ez arren, hortaz hausnartzea bera aurrerapauso 
gisa hartu zuen zenbaitek, eta parte-hartzaileetako 
batek gogorarazi zuen moduan, "arazo handia dago 
baina ez gara hutsetik hasten, jada egiten ari garena 
hor baitago".

"Gazteak 10-12 urte artean 
hasten dira etorkizuneko 

lan mundurako proiekzioak 
egiten. Lanbide Heziketa 

beranduegi da haien 
proiekzioan esku hartzeko 

(...) Derrigorrezko 
hezkuntzan arrantza 

etorkizuneko lanbide bezala 
ikusi ezean, zaila izango da 
gazteok arrantza eskoletan 

matrikulatzea".
AITZIBER ZAPIRAIN, BIZILUR ELKARTEA

Eman hemen  

zure negozioaren berri

WENDY, Getaria
– Wen, arazo larri bat dinat: azken urte osoko 
alokairua zor zionat jabeari; ahizpa hil zunan eta bere 
gastuak... badakin...
– Nik ere bai azken hilekoa, baina 200 euro utziko 
dizkinat, gainontzekoa Kolonbiara bidali behar dinat.
– Wen, Duque presidentea Glasgowra zian, algo del 
clima; itzuleran Getaria gainetik pasako den; emaion 
dirua berari para que lo lleve Kolonbiara, kar-kar-kar.
– ¡Tú estás toda loca, chica!
– Umoreak gosea kentzen zidan.

AIR FORCE ONE
– Air Foce Onetik deika Glasgowko aireportura, entzuten?
– Bai, AFO. Arazorik?
– Glasgow bidean goaz, COP 26ra; jet gehiegi 
dabiltza airegunean, lehentasuna behar dugu.
– Bai, hala da,  gobernukide guztiak jetez datoz, 
baina lasai, zuk lehentasuna izango duzu; UK eta 
USA anaiak gara.

Groelandia
– Hoko, zer gertatzen zaizu?
– Hartz zuriak gero eta  hurbilago daude; bero dago 
garai honetarako; atzo Tuloren semeak aurrez aurreko 
bat izan zuen hartz batekin, foka ehizan zebilela.  
Gainera, telebistak dio Glasgown bioaniztasuna 
mantentzeko foka-ehiza debekatuko dutela; guk 
bakarrik jaten ditugu fokak.
– Hoko, hara goian! Hegazkin bat, nora ote doa? asko 
dabiltza azken aldian. Kanada jartzen du….

Downing Street (London)
– Prime minister jauna, ez al genuke garapen bideko 
herrialdeekin zetxobait enpatizatu beharko Glasgown? 
Azken finean, anfitrioak gara, hedabideei begira... 
beraiek orain hasi dira kutsatzen? 
– Kutsatzen, James? Guk kutsatu al dugu ba inoiz? 
Garapena nork ekarri zuen mundura? Eta zibilizazioa?

Kongo: Justin Masika eta Alphonse Meya ekintzaileak
– Justin, gure presidentea Glasgowra omen doa.
– Nola? Hemen urtean 100.000 emakume bortxatzen 
dituzte, koltanagatiko gerran gabiltza —Berria 
2020/02/04 eta 2020/03/06— eta Glasgowra? 
– Bai, jet batean. Europatik Afrikarako bidean galtzen 
den dirulaguntzen bila ote doa? Ala, hemengoa hara 
eramatera?

Indonesiako presidentea, Joko lagunentzat
– Garapena, ministro jauna!, garapena dakar nire 
gobernuak gure herrira. Gero eta aberats gehiago 
daude Indonesian. Begira behera, zenbat enpresa 
sortzen ari garen! Laster, baso inproduktibo guztiak 
martxan jarriko ditugu.
– Joko, ez da komeni hori esatea Glasgown...
– Ez, ez... Glasgown zera botako dut, WWFko Elena 
Dominguezen pasartea: "Munduko baso suntsitzearen 
%10 Europako kontsumoaren ondorio da" —Berria 
2020/06/18—.
– Ona, Joko! Ea zer dioen Von der Leyenek.

Aireportua-COP26
– Jim! Ba al dakik zenbat jet-bidai egin diren COP26ra 
etortzeko? Oraingoz, 736.
– Kasualitatea! 736 milioi pertsona bizi dituk eguneko 
1,60 euro baino gutxiagorekin —Euskadiko GGKEK- 
Administrazioa Euskaraz- 2021eko urria—.
–Ba, 736 milioi euro baino handiagoa duk Manchester 
United eta Cityren urteko aurrekontua.

Duque presidentea (Kolonbia)
– Ministro! Behean Haiti, ze polita den Haiti!
– Makina lurrikara eta desastre izan ditu, presidente. 
Gu, berriz, gure Kolonbia baketsuan zein ondo bizi 
garen, ezta?
– Ah, ahaztu gabe, Glasgowtik itzuleran europar 
gastronomia probatu nahiko nuke, bilatu leku txiki eta 
polit bat.

Zapping

Aklainko

Itsas gastronomia elkartetik beti gustatu izan zaigu 
atzera begira aritzea, garai bateko bizitza ohiturak, 
jateko moduak eta arrantza motak nolakoak ziren 

jakin eta gure izaera nondik datorkigun jakiteko asmoz.

Elkarrizketa interesgarriak entzuteko plazera izan 
dugu, orduko arrantzale, saregile eta parrilleroen 
eskutik. Gaur egunean ezinezkoak iruditzen zaizkigun 
eta erabat galduak dauden hainbat egoera eta 
testuinguruak entzun ditugu lehen pertsonan. 
Arrantzatzeko moduak aldatu diren bezala, hitz 
egiteko moduak ere aldaketa handia eman du. 
Belaunaldi berriek entzun gabeko milaka hitz galdu 
dira bidean eta gaur hauetako adibide batzuk ekarri 
nahi izan ditugu.

Argi dago azken urte hauetan, itsasoan aldaketa 
handia eman dela teknologiari esker batez ere.  Orain 
sonda, sonar eta radarrei esker, komunikazioa eta 
batez ere arrainarekin topo egitea, asko erraztu da. 
Baina orain urte gutxi arte, ahoz aho erabiltzen ziren 
ardora edota txartaa bezalako hitzak, antxoaren 
bilaketa mota adierazteko erabiltzen zirenak.

Ardora, gauez antxoaren bila aritzeari esaten zitzaion. 
Marinelak itsasontzitik uretara begira egoten ziren, 
ilargiaren argipean antxoa noiz mugituko. Mugimendu 
hari esker, antxoak distira egiten zuen eta argitasun 
hark adierazten zuen antxoaren kokapena. Txartaa 
aldiz, antxoa entzumenari esker bilatzean oinarritzen 
zen. Itsasontziko motorrak itzali eta isiltasun hartan 
antxoak ur-azalean salto noiz egin zain geratzen ziren. 
Salto hari esker "txar-txar" entzuten baitzen inguruan. 

Antxoa harrapatu ostean, Donostian deskargatu ohi 
zuten askotan. Garai hartan, Donostiako portuan 
itsasontziak sartu ezinik aritzen ziren, beraz, lehena 
iristen zenak abantaila izan ohi zuen prezioan, baita 
itsasontzia amarratzeko orduan ere.

Arrain hura, kilotan beharrean, arruatan zenbatzen 
zen. Getarian adibidez, 6 arruako otarrak zeuden 
arraina porturatzeko (arrua bat, 10 kilo). Atunetan, 
berriz, kintaletan zenbatzen zen (kintal bat, 50 
kilo). Antxoa iritsi berri haren lagin bat erakusteko 
berriz, millaotarra erabili ohi zen. Eta arrain 
hura, mando bidez garraiatzen bazen ondoren, 
mandazai arraia bezala ezagutzen zen. Arrantza 
hartatik, zati bat arrantzaleei zegokien, sari 
modura, eta eskupeko hari poitua deitzen zitzaion. 
Elkarrizketa hauetan, beste hitz batek ere piztu 
digu arreta. Kasu honetan txibitan aritzen zirenean 
erabiltzen zuten, aklainko bezala ezagutzen dena. 
Aklainko, koañaren hortzak pitarekin gurutzatzen 
zenean esaten zen. 

Eta arrantza mota eta moduak aldatu diren 
bezala, jateko moduak ere aldatu egin dira, lehen 
jangarriak ziren mota asko desagertu edo ia ez dira 
ikusten; horien artea dugu tolla. Beraien esanetan, 
zarauztarrek oso gustokoa zuten, Getarian, aldiz, 
kolayuak estimu handia zuen. Marrazoaren 
familiakoa zen eta olagarroaren antzera, arraina 
ireki, garbitu eta leihoetan jartzen zuten lehortzeko. 
Kaleko balkoietan ikus zitezkeen. Behin lehortuta, 
azala kendu (oso zaila omen zen) eta egosita jaten 
zuten olio errearekin. Katuarraia ere orain baino 
ezagunagoa zen orain urte batzuk eta oraindik 
ikusten den arren, azala kentzeko duen zailtasuna 
tarteko, saldu baino oparitu egiten omen dute 
gaur egun. Atunetarako garain, berriz, atunaren 
tripoiak, gibelak eta bihotzak ere jaten zituzten, 
parrillan erreta. Eta mami gutxi izan arren, atunaren 
masailak preziatuak ziren batzuentzat.

Baina itsaski preziatuenetako batzuk harraldean 
bertan topatzen zituzten, lapak. Gordinik ederrak 
diren arren, arrozarekin, saltsa berdean eta zopan 
ere jan izan ohi dira.

Artxipelagoan murgilduz

Azaroa hilabete benetan 
xelebrea izan da gure 
ikasgelarentzat, izan ere, 

lasaien geunden unean... zast! 
gelan kolpetik sartu zaigu birusa. 
Ondorioz, une ezberdinetan 
izan bada ere, gelakide guztiak 
egon gara konfinatuta. Hala 
ere, etxetik eta eskolatik, gelako 
martxarekin jarraitu dugu eta gauza 
interesgarriak egin ditugu.

Horien artean, Artxipelagoa 
fikziozko podcast serie distopikoa 
lantzen aritu gara: 2103 urtea da 
eta itsasoaren maila 500 metrotik 
gora igo da. Euskal Artxipelagoak 
bere etorkizuna erabaki behar du 
mundu kaotiko batean eta Jare 
gaztea ustekabean abentura baten 
protagonista bihurtuko da.

Artxipelagoaren zuzendaria den 
Oier Aranzabalek gurekin egoteko 
tarte bat hartu du eta bideo-deiz, 
elkarrizketa interesgarria egiteko 
aukera izan dugu.

"Artxipelagoa" seriea nola 
bururatu zitzaizun? 
2017.urtean podcast munduan 
sartu nintzen, beste nazioetako 
podcast asko entzuten nituen eta 
jada hainbat proiektu idazten 
hasia nintzen.

Zenbat pertsonek sortu duzue 
"Artxipelagoa"? 
Lantalde handia dago honen 
guztiaren atzean, gutxi 
gorabehera 70-80 pertsona.

Zergatik erabaki zenuen audio 
seriea izatea eta ez filma? 
Podcast serieak badu bere 
mamia, nobela baten gisan, 
ikusten ez den hori norberak 
irudikatu behar du bere buruan, 
bere modura, eta hori ariketa 
benetan interesgarria da.

Serieak, gainera, pertsonaiekin 
jokatzeko aukera gehiago ematen 
dizu, esaterako, lehen atalean 
pertsonaia batek ona dirudi baina 
seigarrengoan gaiztoa izan 
daiteke.

Seriea zein adinetako pertsonei 
dago zuzenduta? 
Pertsona orori gomendatuko 
nioke.

Bigarren denboraldia egiteko 
asmorik ba al duzu? 
Bai, Martin eta Xabier Etxeberria 
gidoilariak ari dira dagoeneko 
bigarren denboraldia idazten.

Zer da zuzendari izatetik gustatze 
zaizuna eta zer ez? 
Zuzendariak prozesu guztian zehar 
egon behar du, hasierako unetik 
azkenekora arte. Eta lan hori asko 
gustatzen zait. Hala ere, lan zama 
benetan handia da, ardura asko 
du.

Gustatuko al litzaizuke beste 
serie bat ateratzea? Ba al duzu 
proiekturik? 
Bai, Eden izeneko audio serie 
bat lantzen ari gara. Egia esan 
proiektu asko ditut, oraintxe bertan 
Barruan Gaude podcasta egiten 
dihardut, astero pertsona bat bere 
etxean elkarrizketatzen dut.

Ikusi dugu "Margolaria" filmaren 
zuzendaria ere izan zarela… 
zeinekin gelditu zara gusturago? 
Batarekin zein bestearekin oso 
gustura gelditu naiz. Gainera, 
jendearen iritzi oso onak jaso 
ditugu eta hori pozgarria da.

6B taldeko ikasleak Oier Aranzabalekin bideo-deian. 

HARRITARTEN TXUTXUPEKA

Ikas tu r t e  be r r ia r i 
hasiera eman eta 
hand i k  gu t x i r a , 

urrian, Liburutegien 
Eguna izan genuen 
G e t a r i a k o  U d a l 
L iburutegian. Egun 
h a u  n a z i o a r t e 
mailakoa da eta urriak 
24ero ospatzen da 
1997tik. Egun honen 
oinarrian Sarajevoko 
L i b u r u t e g i a r e n 
efemeridea dago, izan 
ere, 1992ko urriaren 
24an guztiz suntsitua  
izan zen Balkanetako 
gatazka eta gerretan. 
Sarajevokoa bera 
eta munduko beste 
liburutegi mota guztiak 
omentzeko hasi zen ospatzen 
egun hori. 

Liburutegi guzti-guztiei merezitako 
aitortza egiten die urriaren 24ak, 
bakoitzak munduko bere txokotik 
ezagutza eta kultura jendarte 
guzt iaren eskura ipintzeko 
gauzatzen duen jardun anitzagatik. 
Aur tengo lema Liburutegiak: 
irakurtzea, ikastea, deskubritzea 
izan da eta liburutegiek euskarri eta 
ekintza ezberdinen bidez, kultura, 
mundu ikuskera eta ezagutza 
anitzak zabaltzeko gauzatzen 
duten ezinbesteko papera 
aldarrikatu eta aitortu nahi izan du. 

Liburutegien Nazioarteko Eguna  
Getariako herri liburutegiaren 

eguna ere bada, noski. Hemen 
ere izan nahi dugu, ahal dugun 
heinean, ezagutza eta mundu 
ikuskera anitzak jendarte guztiaren 
eskuragarri ipintzen dituen topaleku 
libre, anitz eta ireki bat. Horregatik 
guztiagatik, egun berezi honen 
ospakizunarekin bat egin nahi izan 
genuen.

Getariako liburutegiak, hain 
justu, itsasoa du gai ardatzetako 
bat. Beraz, Liburutegien Eguna, 
batez ere, itsasoko animalia eta 
ekosistemak landuz ospatzea 
pentsatu genuen. Jolasa  erabili 
genuen horretarako.

Euskal Herr iko ekosis tema 
ezberdinak lantzeko balio duen 

euskarazko karta jolas 
batekin aritu ginen eta 
itsasoko ekosisteman 
bakarrik oinarrituta 
dagoen beste batekin. 
I t sa soa  l an t zeko 
balio duen material 
bibliografiko ezberdina 
erakusgai jartzearekin 
batera, ordenagailua 
egun batez behintzat 
a i s i a l d i r a ko  e z -
e rab i l ga r r i  i p i n i 
nahi izan genuen, 
pantailekiko adikzioa 
pixka batean arintzeko 
eta mahai jolasei 
merezitako lehentasuna 
eman e ta hauek 
erdigunean jartzeko. 

Horrela aritu ginen beraz, jolasean 
eta ikasiz, adin ezberdinetako 
partaideak, urriko azken aurreko 
ostiral hartan, Liburutegiaren 
Egunaren bezperatan. Arratsalde 
polita igaro genuen, liburutegiari 
merezitako bere omenalditxoa 
egin genion eta hori hemen izan 
zineten liburutegiko erabiltzaile 
eta partaideei esker ere izan zen. 
Noski.  Beraz, hemendik, beste 
behin, eskerrik asko.

Ikas tur teko hurrengo data 
e s a n g u r a t s u e n e t a k o a 
Emakumeenganako indarkeriaren 
kontrako eguna izan zen eta 
honetan, denontzat jendarte justu eta 
hobea aldarrikatu nahi izan genuen 
tximeleta more berezi batzuekin.

Urriko Liburutegien Eguna

urpekHARIAK

KEPA IRIBAR

Video kill the radio star

1979an mundu guztian famatu egin zuen The Buggles taldeak Video 
kill the radio star abestia. Pentsa, 1981ean MTV musika kate famatua 
sortu zenean, kanta honen bideoklipa izan zen jarri zuten lehenengoa. 

Europako ia lurralde guztietan eta Australian zerrendetako lehen postura iritsi 
zen. Guk ere makina bat aldiz kantatu genuen, zer esaten ari ginen arrasto 
handirik gabe, dena esan behar baldin bada.  

Zorionez, izenburuak dioena ez zen bete. Bideo erreproduktoreak iritsi berriak 
ziren. Etorkizuna ailegatu zen. Irratia iragana zen. Baina ez. Irratiak hor 
dirau. Bideoa bera pasa da, ondoren etorritako DVDak ere bai, ia. Orain 
plataforma bidez da dena. 

Egia da irratiak ez duela lehengo indarrik. Gaztetxoek apenas entzuten dute. 
Ez dago argi hurrengo hamarkadatan inork erabiliko duen informatzeko, 
musika entzuteko, entretenitzeko... baietz pentsatu nahi nuke. Batetik, irratia 
oso gustuko dudalako; bestetik, erretiroa oraindik urrun daukadalako. 

Argi geratu da orain arteko mehatxuei nahikoa ondo egin diela aurre irratiak. 
Orain berri bat sortu da, irratiaren oso antzekoa, baina irrati tradizionala ez 
dena: podcasta. 

Entzun duzue hitz hori, ez daukat zalantzarik, besterik ez baita entzuten 
aspaldian. Bogan dago. Mehatxu edo irtenbide izan daiteke, irrati tradizionalek 
ere bide horri ekin baitiote, gutxi asko. 

Ez da teknikoki sekulako azpiegitura behar podcast bat egiteko. Ona 
egiteko, talentu apur bat behar da, gauza guztietan bezala. Hori baliatu 
dute Txapakalezka kuadrillakoek, Artzaperen babesean, Bodegatik podcastari 
ekiteko. 

Baita ondo ekin ere. Lehendik idatziz erakutsitako freskotasuna eta pasioa 
mantenduz, sarean aurki ditzakezue. Getariara begira jartzeko talaia aparta 
antolatu dute: eskema xume bezain erakargarriarekin, herritar asko bertatik 
pasatzeko moduko begiralekua da. 

Balio dezatela lerro hauek haiei ongi etorria emateko. Zorte on mutilak! 
Herriaren aberastasunerako izan dadila, Artzaperen familia sendotzeko, eta 
zuen gozamenerako. 

Eta irrati tradizionalak eutsi diezaiola olatu honi ere!

ARTZAPETIK BEGIRA

ANDRES ALBERDI

Julapa(k)

Getaria inguruan bakarrik erabiltzen den hitza da. 
Astindua, zartada, ipurdikoa eta antzeko hitzen 
sinonimo gisara erabiltzen da: "Julapa ederra(k) 

hartuta etorri dek hori!".
Hitz honen lekukotasun idatzirik ez dugu aurkitu 

inongo testutan, ez hiztegietan, ez bestelakoetan. 
Badirudi julipa hitzaren aldaera dela. Eta julipa 
hitz horren testigantzak badatoz Orotariko Euskal 

Hiztegian, XIX-XX. mendeetako euskal testu 
batzuetan: "Gure aitak emoten deuskuzan julipak, 

astinduak, piñak izaten dira". "Mendian beera 
segika, soldaru-talderik ar zezakean juliparik 

gogorrena, mingarriena, artu zuten". "Julipa ederra 
eman diyote oiek [oriotarrei], merezi bezela".

Julipa hitza gaztelaniatik datorren mailegu zaharren 
bat delakoan gaude, eta haren aldaera izango da 

seguru asko julapa hitza.

Getarian eta inguruetan esaten diren hitzen txokoa da hau.  
Animatu eta bidali info@artzape.eusera  

ezagutzen dituzun hitzak.

JOXI ERAUSKIN

Taxiak ez dira  
inoiz gelditzen

Xabier Montoia idazle eta musikari gasteiztarrak 
argitaratu duen azken liburua da oraingoan aipatuko 
dudana. Giza harremanen konplexutasunaz 
eta elkar ulertzeko ditugun zailtasunez gogoeta 
egiten du ipuin liburu honek, emakumeen arteko 
komunikazioa gai nagusitzat hartuta. Alaba-amen 
arteko harremanak pisu handia dauka liburuan; 
harreman korapilatsuak dira. 

Hamar ipuinetan zehar, ipuin batean zein bestean 
ageri dira pertsonaiak. Gainera pertsonaia 
gehienak ahaideak dira eta ez direnek ere 
lotura afektiboren bat dute beraien artean. 
Horrek guztiak batasun bat ematen dio lanari eta 
narrazioz narrazio familia konplexu baten irudia 
edo erretratoa azaltzen digu. Nolabait esateko,  
osotasun bat aurkituko du irakurleak ipuin guztiak 
irakurtzen dituenean.

GETARIAKO HITZA KULTURAREN TXOKOA

3 Ostirala
Euskararen Nazioarteko 
Eguna
•	 Iturzaeta	Herri	Eskolan	eguna	

ospatuko	dute	osasun	egoerak	
ahalbidetzen	duen	heinean.

•	 18:00etan,	"Irrien	Lagunak,	
10	urte!"	ikuskizuna,	
Berdura	plazan.	

•	 19:00etan,	"Euskara	
plazara!",	euskararen	lekua	
eta	garrantzia	aldarrikatzeko	
kantaldi	laburra.

•	 22:00etan,	bertso	saioa	
gaztetxean.	Libe	Goenagak,	
Danel	Olanok,	Jon	Ander	de	
la	Hozek,	Joseba	Otaegik	
eta	Aitor	Salegik	abestuko	
dute.	Ane	Ezenarro	izango	da	
gai-jartzaile.		

5 Igandea 
Antzerkia: Hiru kortse, azukre 
asko eta brandy gehiegi 
Ordua: 19:00	
Lekua: Iturzaeta	Herri	Eskolako	
aretoa	
Antolatzailea: Getariako	Udala	
Sarrerak	Getariako	turismo	
bulegoan	daude	salgai	5	euroren	
truke.

11 Larunbata 
Zarautz Abesbatzaren 
kontzertua 

Ordua: 20:30 
Lekua: Salbatore	Deunaren	
parrokia	
Salbatore	Deuna	Abesbatzaren	
mendeurrenaren	harira,	"Musika	
parrokian"	ekitaldi	sortaren	baitan,	
antolatutako	emanaldia.	Sarrerak	
turismo	bulegoan:	943	140	957	
edo	infoturismo@getaria.eus.

15 Asteazkena 
Pepita Enbil Musika Eskolaren 
Gabonetako entzunaldia 
Ordua: 18:00 
Lekua: Iturzaeta	Herri	Eskolako	
aretoa	
Bertaratzeko	gonbidapenak	
behar	dira;	musika	eskolak	haur	
bakoitzari	banatuko	dizkio.

16 Osteguna 
Katukale irakurle taldearen 
saioa 
Ordua: 18:30 
Lekua: udal	liburutegia	
Edurne	Loiolaren	"Epizentroa"	
liburua	izango	dute	aztergai.

18 Larunbata 
Landarbaso abesbatzaren 
kontzertua 
Ordua: 20:30 
Lekua: Salbatore	Deunaren	
parrokia	
Salbatore	Deuna	Abesbatzaren	

mendeurrenaren	harira,	"Musika	
parrokian"	ekitaldi	sortaren	
baitan,	antolatutako	emanaldia.	
Sarrerak	turismo	bulegoan:	943	
140	957	edo	infoturismo@
getaria.eus.	

21 Asteartea 
Pepita Enbil Musika Eskolaren 
Gabonetako entzunaldia 
Ordua: 18:00 
Lekua: Iturzaeta	Herri	Eskolako	
aretoa	
Bertaratzeko	gonbidapenak	
behar	dira;	musika	eskolak	haur	
bakoitzari	banatuko	dizkio.

24 Asteazkena
Olentzero eta Mari 
Domingiren etorrera

29 Asteazkena
Antzerkia: Zaborra! 
Ordua: 18:00 
Lekua: Iturzaeta	Herri	Eskolako	
aretoa	
Antolatzailea: Urola	Kostako	
Ingurumen	Saila	
Haurrei	eta	helduei	zuzendutako	
antzezlana.	Ingurumenari	buruzko	
hainbat	alor	landuko	dituzte:	
etxeetan	zenbat	hondakin	sortzen	
den,	zenbat	birziklatzen	den,	
hondakinek	zein	kalte	ekologiko	
eta	ekonomiko	dituzten...	

30 Osteguna
Bixente Martinez eta Haatik 
taldekoen emanaldia
Ordua: 19:30 
Lekua: Iturzaeta	Herri	Eskolako	
aretoa	
Martinezek	bakarkako	bere	lana	
aurkeztuko	du:	"Txoria	buruan	eta	
ibili	munduan".	Berarekin	batera	
ariko	dira	Eider	Romero	eta	Aimar	
Odriozola	Haatikeko	dantzariak.	
Sarrerak	abenduaren	17an	jarriko	
dituzte	salgai,	5	euroan,	turismo	
bulegoan.	

Cristobal 
Balenciaga 
Museoa
 
19 Igandea
Familia tailerra: Teilatuak 
Eraikinen	eta	buruen	
estalduran	jarriko	du	arreta	
6	eta	12	urte	bitarteko	
haurrak	dituzten	familientzako	
tailerrak.	Elebitan	izango	da,	
11:00etatik	13:00etara.	
Izena	emateko	edo	informazio	
gehiago	eskatzeko	943	008	
840ra	deitu	edo	didaktika@
cristobalbalenciagamuseoa.com-
era	idatzi.	

2021eko ABENDUA Agenda www.artzape.eus webgunean 
eguneratzen dugu. Adi egon!

Kiroldegiko zozketa 
Hi labe te  hone tan ,  Saha t saga 
k i ro ldeg ia ren  esku t i k ,  pi la tes 
ikastarorako hilabeteko bonua zozkatu 
dugu Artzapeko bazkideen artean.

Abenduko irabazlea:

Terese Larrañaga

AGENDA

Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro



Izen-abizenak:

Helbidea-Herria:

Telefonoa:

Helbide elektronikoa:

Kontu zenbakia:

Banketxea:

Txeruko postontzian // info@artzape.eus

Urtean 25€ - Getariatik kanpo bidaltzea 30€

egin bazkide

www.artzape.eus


